ޔައުމިއްޔާ

ޢާއްމު ކޮމިޓީގެ 15 ވަނަ ބައްދަލުވުން. (14.06.2010)

(ބައްދަލުވުމުގެ ފެށުނު ބައި ރެކޯޑު ކުރެވިފަ އެއް ނުވޭ)

ރިޔާސަތުން ވާހަކަދެއްކެވުން:

މެންބަރުންގެ ސައި ފޮދުގެ ކަންތަައް ހަމަޖެއްސުމާ ގުޅޭ ގޮތުން ކުރެވިފައި އޮތް މަސައްކަތެއްގެ ނިންމާލުމުގެ ބައި. އެ ގޮތުން ޢާއްމު ކޮމިޓީގެ ފަރާތުން ޤާނޫނީ ލަފާ ހޯދުމަށް މަޖިލީހަށް ފޮނުވާފައި އޮތް ސިޓީއަކާ ގުޅިގެން ދެއްވާފައި އޮތް ޤާނޫނީ ލަފާ އެބަ އޮތް. އަޅުގަނޑު އިއްވާލާނަން. އެ ސިޓީގައި މި އޮންނަނީ ޢިއްޒަތްތެރި މުޤައްރިރަށް. މި އިދާރާ އަށް ޤާނޫނީ ލަފާ ހޯދުމަށް ފޮނުވާފައިވާ ސިޓީ ނަންބަރު 57/46/2009/PMC-F ސިޓީ އާއި ހަވާލާދީ ރައްޔިތުންގެ މަޖިލީހުގެ މެންބަރުންނަށް ބްރަދާސް ކޭޓްރިންގެ ފަރާތުން ދެއްވަމުން ގެންދާ މެންބަރުންގެ ހެނދުނުގެ ސައި ފޮދު ކަންތަކާ ގުޅޭ ގޮތުން ބްރަދާސް ކޭޓްރިންނާ ރައްޔިތުންގެ އިދާރާ އާ ދެމެދު ޢަޤުދުކުރެވިފައިވާ އެއްބަސްވުމެއްގެ ދަށުންނާއި އަދި ކޮންޓްރެކްޓާ ބެހޭ ޤާނޫނުގެ ދަށުން ރައްޔިތުންގެ މަޖިލީހުގެ މެންބަރުންނަށް  އެ ކުންފުނިން ދެއްވަމުން އަންނަ ޚިދުމަތުގެ އަގަށް ބަދަލުތަކެއް ގެނެސް އެ ޚިދުމަތް އިތުރަށް ބަދަލުކުރުމުގެ އިޚުތިޔާރު ތިޔަ ކޮމިޓީ އަށް ލިބިގެންވޭތޯ ޤާނޫނީ ލަފަޔަކަށް އެދިފައި ވާތީ ދަންނަވަމެވެ. 1. ބްރާދަރސް ކޭޓްރިންނާ ރައްޔިތުންގެ މަޖިލީހުގެ އިދާރާ އާ ދެމެދު ޢަޤުދުވެފައިވާ އެއްބަސްވުމަށް ބަލާއިރު މި އެއްބަސްވުމުގެ 3 ވަނަ މާއްދާގެ ދަށުން އެއްބަސްވުމުގެ މުއްދަތަކީ 1 ޖުލައި 2009 އިން ފެށިގެން 30 ޖޫން 2011 ގެ ނިޔަލަން ކަމަށް ފާހަގަކުރެވެ އެވެ. އަދި މި މުއްދަތުގެ ތެރޭގައި މި އެއްބަސްވުމުގައި ހިމެނޭ ދެ ފަރާތުން ކުރެ ފަރާތަކަށް މި އެއްބަސްވުމަށް ބަދަލެއް ގެނައުމުގެ އިޚުތިޔާރު ލިބިގެންވާކަން މި އެއްބަސްވުމުގެ އެއްވެސް މާއްދާއެއްގައި ބަޔާންކުރެވިފައި ނުވާކަން ފާހަގަކުރެވެ އެވެ. މި އެއްބަސްވުމުގައި ހިމެނޭ ދެ ފަރާތުގެ މެދުގައި ދިމާވެދާނެ މައްސަލަތައް ހައްލުކުރާނެ ގޮތެއް، އެއްބަސްވުމުގައި ބަޔާންކުރެވިފައި ނުވާކަން ފާހަގަކުރެވެ އެވެ. އެހެންކަމުން އެފަދަ މައްސަލަތައް ހައްލުކުރާނީ ފުރަތަމަ ދެ ފަރާތުން ވާހަކަދައްކައިގެން ކަމަށާއި ވާހަކަދައްކައިގެން މައްސަލަ ހައްލު ނުކުރެވިއްޖެ ނަމަ ކަމާ ބެހޭ ކޯޓަށް މައްސަލަ ހުށަހެޅުމުގެ އިޚުތިޔާރު އެއްބަސްވުމުގައި ހިމެނޭ ދެ ފަރާތައް ވެސް ލިބިގެންވާ ކަމަށް އެއްބަސްވުމުގައި ބަޔާންކުރެވިފައި އޮތުން ރަނގަޅުވާނެ ކަމަށް ފެނެ އެވެ. އެއްބަސްވުމުގެ މުއްދަތުގެ ތެރޭގައި އެއްބަސްވުމުގައި ހިމެނޭ ދެ ފަރާތުން ކުރެ ފަރާތަކުން މި އެއްބަސްވުން ބާޠިލުކުރެވިދާނެ ގޮތެއް ތަފްސީލުކޮށް އެއްބަސްވުމުގައި ބަޔާންކުރެވިފައި އޮތުން މުހިއްމު ކަމަށް ފެނެ އެވެ. 4. މި އެއްބަސްވުމުގެ މައްޗަށް ހިނގާނީ ދިވެހިރާއްޖޭގެ ޤާނޫނުކަމުގައި މި އެއްބަސްވުމުގައި ބަޔާންކުރެވިފައި އޮތުން ރަނގަޅުވާނެ ކަމަށް ފެނެ އެވެ. ރައްޔިތުންގެ މަޖިލީހުގެ ގަވާއިދުގެ 94 ވަނަ މާއްދާގެ ދަށުން ޢާއްމު ކޮމިޓީގެ މަސްއޫލިއްޔަތުގެ ތެރޭގައި ރައްޔިތުން މަޖިލީހުގެ މެންބަރުންނަށް ދެވޭ ޚިދުމަތްތައް ދިރާސާކުރުމާއި މެންބަރުންގެ މުސާރަ އާއި އިނާޔަތްތަކާ އަދި އެފަދަ އެހެނިހެން ކަންކަން ދިރާސާކުރުން ހިމެނިފައި ވާކަން ފާހަގަކުރެވެ އެވެ. އެހެންކަމުން، މި އެއްބަސްވުމުގައި އެއަށް ބަދަލުގެނެވިދާނެ ގޮތްތައް ބަޔާންކުރެވިފައި ނުވި ނަމަވެސް އެއްވެސް އެއްބަސްވުމަކީ އެ އެއްބަސްވުމުގައި ހިމެނޭ ދެ ފަރާތުގެ ރުހުމާ އެކު ޢަޤުދުކުރެވޭ އެއްޗެއް ކަމަށް ވުމާ އެކު، އެ ފަރާތުން ރުހޭ ނަމަ އެއްބަސްވުމަށް ބަދަލުގެނައުމަކީ ކޮންޓްރެކްޓާ ބެހޭ ޤާނޫނު އަދި އެއްބަސްވުމާ ޚިލާފު ކަމެއް ކަމަށް ނުފެންނަ ހިނދު، އަދި މެންބަރުންނަށް ދެވޭ ޚިދުމަތްތައް ދިރާސާކުރުމުގެ އިޚުތިޔާރު ރައްޔިތުންގެ މަޖިލީހުގެ ގަވާއިދުގެ 94 ވަނަ މާއްދާ އިން ޢާއްމު ކޮމިޓީ އަށް ލިބިދީފައި ވާތީ، މަތީގައި ބަޔާންކުރެވިފައިވާ ކަންތައްތަކަށް ރިޢާޔަތްކޮށް ހަވާލާދީފައިވާ އެއްބަސްވުން އިޞްލާޙުކޮށް އަދި އެ އެއްބަސްވުމުގެ ދަށުން ރައްޔިތުންގެ މަޖިލީހުގެ މެންބަރުންނަށް ބްރަދަރސް ކޭޓްރިންގެ ފަރާތުން ދެއްވަމުން އަންނަ ޚިދުމަތްތުގެ އަގަށް ބަދަލުތަކެއް ގެނެސް އެ ޚިދުމަތް އިތުރަށް ބަދަލުކުރުމަށް އެންގުމުގެ އިޚްތިޔާރު ރައްޔިތުންގެ މަޖިލީހުގެ ޢާއްމު ކޮމިޓީ އަށް ލިބިގެންވެ އެވެ. އަދި މިގޮތަށް އެއްބަސްވުމަށް އެއްވެސް ބަދަލެއް ގެންނަ ކަމުގައި ވަނީ ނަމަ އެކަން ލިޔުމުން ބަޔާންކުރުމަށްފަހު ދެ ފަރާތުގެ ސޮޔާ އެކު އެއްބަސްވުމެއްގެ ބައެއްގެ ގޮތުގައި ހިމެނިފައި އޮންނަންވާނެ ކަމުގައި ދަންނަވަމެވެ. އެހެންވީމާ، ވަރަށް ސާފު ދެއްތޯ. މީގައި ބުނާ ގޮތުން ވެއްޖިއްޔާ ބަދަލުގެނެވޭނެއޭ، އަޅުގަނޑުމެން ކުރީ ދުވަހުގައި ވާހަކަ ދައްކާފައި އޮތް ގޮތުން. އެހެންވީމާ، އެކަން ކުރިއަށް ގެންދާނެ ގޮތަކާ ބެހޭ ގޮތުން ތި ބޭފުޅުންގެ ޚިޔާލު ހުރި ގޮތް އަޅުގަނޑު ބަލައިލަން.
ބާރަށު ދާއިރާގެ މެންބަރު މުޙައްމަދު ޝިފާޒު ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު ހިތުން މި މައްސަލަ އެޖެންޑާ ކުރެވިފައި މި އޮތީ މެންބަރުންގެ ފަރީއްކޮޅު ކަންތައްތައް ހަމަޖައްސާނެ ގޮތަކާ ބެހޭ ގޮތުން ނޫނިއްޔާ މީގައި ހުރި މައްސަލަތަކާ ބެހޭ ގޮތުން ޑިސްކަސްކުރުމަށް ދެއްތޯ. 

ރިޔާސަތުން ވާހަކަދެއްކެވުން:

އެ ވާގޮތަކީ އަޅުގަނޑުމެންގެ ސައިގެ ކަންތައް މިއޮތީ ދޭތެރެއަކުން މެންދުރުގެ ފަރީއްކޮޅު ގެނައުމާ ގުޅިގެން ދެ ފަރާތުން ވާހަކަދެކެވިގެން ހެނދުނުގެ ސައިފޮދުގެ ފެންވަރު ދަށްކުރެވިފައި. އިނގޭތޯ. ދެން 20 ރުފިޔާ ލައިގެން، އެހެން ހެދީމާ ވީ ގޮތަކީ އަޅުގަނޑުމެންގެ އައު ގަވާއިދުގެ ދަށުން 2:30 އާ ހަމައަށް މަޖިލިސް އަނެއްކާ ކުރުވީމަ. ކުރިން 4 އާ ހަމައަށް ކުރިއަށް ދިޔައިރުގައި އެ ހަމަޖެއްސި ގޮތެއް އެއީ. ދެން، މިހާރު ޢާއްމު ގޮތެއްގައި މެންދުރުގެ ފަރީއްކޮޅު ގެންނަން ނުޖެހޭތީވެ، އަޅުގަނޑުމެން ވާހަކަދެއްކީ އެހެންވީމާ، ހެނދުނުގެ ސައިފޮދު ރަނގަޅުކުރާ ވާހަކަ. އެއީ އަސްލު މި މައްސަލަ އަކީ.

ބާރަށު ދާއިރާގެ މެންބަރު މުޙައްމަދު ޝިފާޒު ވާހަކަދެއްކެވުން:
އާދެ، އެހެންވީމާ، އަޅުގަނޑު ހިތުން ދެން ޤާނޫނީ ލަފާ ވެސް މި އޮތީ ހަމަ އަޅުގަނޑުމެން ވެސް ވާހަކަދެއްކި ގޮތަށް. އެއީ އެ ބޭފުޅުންނާ އަޅުގަނޑު ފުރަތަމަ ވާހަކަދައްކައިގެން މި ކަމުގެ ހައްލެއް ގެނެވޭތޯ ބެލުން. އެހެންވީމާ، މީގެ ކުރީގައި ވެސް އަޅުގަނޑުމެން ޢާއްމު ކޮމިޓީން މި ކެއުން ހަމަޖައްސަން ވެގެން އެ އެގްރީމަންޓު އޮވެގެނެއް ނޫން. އެކަމަކު، އެ ބޭފުޅުން ގެނެސްގެން އެ ފުލެކްސިބިލިޓީ އަޅުގަނޑުމެންނަށް އޮތީމަ ވާހަކަދައްކައިގެން ހައްލުކުރީ. އަޅުގަނޑު ހިތުން މި ބްރަދަރސް ކޭޓްރިން އަށް ދަންނަވާލައިގެން އެ ބޭފުޅުން ގެނެސްގެން އަޅުގަނޑުމެންނަށް އެއްބަސްވެވޭ ގޮތަކަށް އަވަހަށް އެކަން ނިންމާލުމަކީ ރަނގަޅު ކަމެއް. ދެން، މި ވާހަކަދައްކާއިރު އަޅުގަނޑު ފާހަގަކޮށްލަން ބޭނުންވޭ ޔައުމިއްޔާޓަކައި ވެސް މިހާރު ބައެއް މެންބަރުންގެ ތެރޭގައި ބައެއް މެންބަރުން އެބަ ތިބި މި ވެޖިޓޭރިއަން ނޫން އެއްޗެއް ހަމަ ބޭނުން ނުކުރެވޭ ބޭފުޅުން ވެސް. މިފަދަ ކަންތައްތަކަށް އަޅުގަނޑުމެން އެބަޖެހޭ ކޮންމެވެސް ވަރަކަށް ވިސްނާފައި ބަހައްޓަން، ދެވަނަ ފަހަރަށް މީތި އިޞްލާޙު ކުރާ އިރު. ކެއުމުގެ ކަންތައް ހަމަޖައްސާ އިރު. ދެން މި ކަންތައްތަކަށް ރިޢާޔަތްކޮށް އަވަހަށް މި ކަންތައް ނިންމާލުމަކީ ހަމަ އަޅުގަނޑު ވެސް އެންމެ އެދޭ ކަމެއް. ދެން މި މާގިނަ ބައްދަލުވުންތަކެއް ބާއްވައިގެން ދިގު ދައްމަންވީ ކަމެއް ކަމަކަށް އަޅުގަނޑު ޤަބޫލެއް ނުކުރަން. ޝުކުރިއްޔާ ވަރަށް ބޮޑަށް.
ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްްކެވުން:

އާދެ، އަޅުގަނޑު މި ފާހަގަކޮށްލަން ބޭނުންވި ކަމަކީ، ވަރަށް ގިނަ މެންބަރުންގެ ތެރޭގައި މިހާރު ދެކެވޭ ވާހަކަ އެއް ތިމަންނަމެންނަށް 2:30 ވަންދެން އޮންނައިރުގައި ހެނދުނު ސަޔަށް ވުރެ މުހިއްމީ ކެއުން ގެނެއްސަ ބަހައްޓާށޭ މެންދުރު. އެއީ 9 ޖަހާއިރު އަންނަ އިރުގައި ސައި ބޮއިގެން އާދެވިދާނޭ ގެއިން ވެސް. އެހެންވީމާ، މިސާލަކަށް 10:30 ގައި މި އޮންނަނީ އެ ގަޑިގައި ވަރަށް ކުޑަ ގޮތަކަށް ސޭންޑްވިޗާއި ދޮންކޭލާ ނަމަވެސް މިކަހަލަ ގޮތަކަށް ހަދައިލާފައި މެންދުރު ކެއުން މިސާލަކަށް 12 އިން ފެށިގެން އޮންނަ ކަހަލަ ގޮތަކަށް އޮވެއްޖިއްޔާ މާ ރަނގަޅޭ. އެއީ، ބައެއް ފަހަރަށް ހަމަ، ބައެއް ފަހަރަކަށް ނޫން ގިނަ ފަހަރު 2:30 ގައި ކޮމިޓީ އެއް ފެށޭ، އެ ފެށިގެން ގޮސް މި ތަނުން ޙަޤީޤަތުގައި އަނެއްކާ 4 ޖަހާއިރު ބައެއް ފަހަރު އެބަ ކޮމިޓީ ފެށޭ. އެ ގޮތަށް ގޮސް ބައެއް މެންބަރުން އެބަ ތިބެންޖެހޭ މިތާ 6 ޖަހާއިރު ވެސް ގެއަށް ނުދެވިފައި ހެނދުނު އަންނަ ގޮތަށް. އެ ކަމަށް ބަލާއިރު ހަމަ ވަރަށް ގިނަ މެންބަރުންގެ އެދުމެއް މިފަހަރު ޢާއްމު ކޮމިޓީން ދިރާސާކުރާއިރު މި މެންދުރު ކެއުމަށް ބަދަލުކުރުން. އެހެންވީމަ، އަޅުގަނޑަށް ހީވަނީ މެންބަރުންގެ މެދުގައި އަޅުގަނޑުމެން ބަލައިލަން ވެއްޖެ ކަންނޭނގެ ކިހިނެއްތޯ އެ ކަމުގައި އޮތީ ގިނަ ބޭފުޅުން ބޭނުން ވަނީ މެންދުރު ކެއުމަށް ބަދަލުކޮށްފައި ލުއި ގޮތަކަށް މި 10:30 ގައި ސައި ބާއްވަންތޯ. އެ ގޮތަށް ކޮންސެންސަސް އޮތް ކަމަށް ވަންޏާ އަޅުގަނޑުމެން މިހާރު މި ބްރަދަރސް ކޭޓްރިންނާ ދެން ވާހަކަދައްކާއިރު އެ ގޮތަށް ބަދަލުކުރުމުގެ ފުރުޞަތު އޮތިއްޔާ ބަދަލުކުރަން. އެހެންވީމާ، އެ ވާހަކަ ހަމަ ދަންނަވާލީ.
ރިޔާސަަތުން ވާހަކަދެއްކެވުން:

އެބަ އޮތްތޯ ވާހަކަފުޅެއް ނެތްތޯ. އާދެ، އަޅުގަނޑަށް ހީވަނީ އެއްވެސް މެންބަރެއްގެ ފަރާތުން ވަކި ހުށަހެޅުމެއް ދެއްތޯ ކޮމިޓީ އަށް ހުށަހެޅިފަ އެއް ނެތް. އެހެންވީމާ، އަޅުގަނޑުމެން ގޮތަކަށް ނިންމާ ކަމަށް ވަންޏާ އެބަޖެހޭ ޚިޔާލުހޯދާލަން. އެއީ، އަޅުގަނޑު ހަމަ އަނެއް ކޮޅަށް ވެސް އަޑުއެހިން އިނގޭތޯ. މެންދުރުގެ ކެއުމެއް ބޭނުމެއް ނޫނޭ 2:30 ގައި ނިމޭނެ ކަމަށް ވަންޏ.ާ އެހެންވެސް ގިނަ ބޭފުޅުން ދެއްކެވި ވާހަކަ އަޑުއެހިން. އިނގޭތޯ. ހެނދުނު ސައޭ ރަނގަޅީ. ހެނދުނު ގެއިން ރަނގަޅަށް ސައި ނުބޮއޭ އާދެވެނީ. އެހެންވީމާ، ރަނގަޅަށް މި ތަނުން ހެނދުނު ސައި އޮތުމޭ. އެހެންވީމާ، ދެ ގޮތަކަށް ޚިޔާލު އުޅޭތީވެ އަޅުގަނޑު ހިތުން ފޯމެއް ތައްޔާރުކޮށްލައިގެން މިއަދުން މިއަދަށް ނިންމައިލާފައި ދެން ހަމަ ކޭޓްރިން، އަޅުގަނޑަށް ފެންނަ ޚިޔާލެއް ތި ބޭފުޅުން އިޢުތިރާޟު ނުކުރައްވަންޏާ ބްރަދަރސް ކޭޓްރިން ގެނެސްގެން އަޅުގަނޑުމެން އެގްރީމަންޓު އައު ކޮށްލީމަ ނިމުނީއޭ. ކިހިނެއްތޯ ފެނިވަޑައިގަންނަވަނީ އިތުރު ޚިޔާލުފުޅެއް އެބަ އޮތްތޯ. 

ބާރަށު ދާއިރާގެ މެންބަރު މުޙައްމަދު ޝިފާޒު ވާހަކަދެއްކެވުން:
އަޅުގަނޑު ހިތުން ތި ފާހަގަކުރެއްވީ ހަމަ އެންމެ ރަނގަޅަށް. އެ ބޭފުޅުން ގެެނެސްގެން އަވަހަށް މަޝްވަރާތައް ނިންމާލާފައި މި އެގްރީމަންޓު އައު ކޮށްލުމަކީ އެއީ ހަމަ މި ވަގުތަށް އެންމެ ރަނގަޅު ގޮތް.

ރިޔާސަތުން ވާހަކަދެއްކެވުން:

އާދެ، އެހެންވީމާ، މެންބަރުންގެ ޚިޔާލުފުޅާ އެކުގައި އަޅުގަނޑުމެން މެންބަރުން އެދިވަޑައިގެންނެވި ގޮތުގެ މަތިން މެންބަރުންގެ ޚިޔާލުފުޅު ހޯދުމަށްފަހު ބްރަދަރސް ކޭޓްރިންނާ އެކުގައި އެގްރީމަންޓު އާ ކުރުމަށްފަހު އެ އެގްރީމަންޓުގެ ކޮޕީއަކާ އެކު ތި ބޭފުޅުންނާ ބައްދަލުކުރާނެ ވާހަކަދަންނަވަމުން މިއަދުގެ ބައްދަލުވުން މި ހިސާބުން ނިންމާލާނަން. ޝުކުރިއްޔާ ވަރަށް ބޮޑަށް.

